




Y Bugail Da (1)

Darllen: Eseciel 34: 11 – 16

 Dyma mae'r Arglwydd, y meistr, yn ei ddweud: ‘Dw i fy hun yn mynd allan i chwilio am fy nefaid. A dw i'n mynd i ddod o hyd iddyn nhw. Fel mae bugail yn chwilio am ei braidd pan maen nhw wedi mynd ar chwâl, bydda i'n dod o hyd i'm praidd i. Bydda i'n eu hachub nhw o ble bynnag aethon nhw ar y diwrnod tywyll, stormus hwnnw. Dw i'n mynd i ddod â nhw adre o'r gwledydd eraill; dod â nhw yn ôl i'w tir eu hunain. Dw i'n mynd i adael iddyn nhw bori ar fryniau a dyffrynnoedd Israel, ble bynnag mae porfa iddyn nhw.  Ydw, dw i'n mynd i roi porfa iddyn nhw ar ben bryniau Israel. Byddan nhw'n gorwedd mewn porfa hyfryd ac yn bwydo ar laswellt cyfoethog bryniau Israel. Dw i fy hun yn mynd i ofalu amdanyn nhw, a rhoi lle iddyn nhw orwedd i lawr,’ meddai'r meistr, yr Arglwydd.  ‘Dw i'n mynd i chwilio am y rhai sydd ar goll, a dod â'r rhai sydd wedi crwydro yn ôl adre. Dw i'n mynd i rwymo briwiau y rhai sydd wedi eu hanafu, a helpu'r rhai sy'n wan. Ond bydd y rhai cyfoethog a chryf yn cael eu dinistrio. Bydda i'n gofalu eu bod nhw'n cael beth maen nhw'n ei haeddu!’

Mae geiriau Salm 23 – “Yr Arglwydd ydy fy mugail i; mae gen i bopeth dw i angen,” yn adnabyddus i ni, ond mae’r darn o Eseciel hefyd yn sôn am Dduw fel bugail sydd â gofal tyner am ei bobl, a fedrai ddim peidio â gweld adlais o Salm 23 drwy’r darn yma. 

Barn Duw ar Israel a’r cenhedloedd o gwmpas yw byrdwn llyfr Eseciel, gyda barn benodol ar arweinwyr yr Israeliaid ym mhennod 34, ond mae’r adnodau yma yn debyg i werddon (oasis) mewn anialwch, yn llawn o fendith i bobl Dduw yng nghanol y cwbl.  
Gofal Duw am ei bobl druan, fel bugail da yn gwylio dros ei braidd sydd yma. Yng nghanol y sôn am farn mae yna edrych ymlaen i’r dychwelyd o Fabilon ac am gael yr Israeliaid yn ôl o phob twll a chongl o’r ymerodraeth honno. Mae yna le i ni feddwl am sut y cyflawnwyd dychweliad rhyfeddol pobl Israel i’w hetifeddiaeth ddaearol ac at y deml newydd. 
Ond mae yma hefyd addewid i fwydo’r praidd ac i gynnal y gwan a’r dolurus, ac i ddod â nhw yn ôl i gorlan ddiogel. 

Cymaint o fendithion sydd i Gristnogion o gnoi cil ar y darn yma am ychydig a myfyrio am ofal Duw amdanom. Ei weld fel y Bugail Da sy’n bugeilio ein heneidiau, yn ein cynnal, a’n cario ar ei ysgwyddau. Mae’n tywallt ei gariad arnom a’n tynnu allan o’r tyllau yr ydym wedi ein cael ein hunain ynddynt oherwydd ein pechodau.
Peidiwn â digalonni yn ein gwendid a’n trafferthion ond yn hytrach sylweddoli mor fawr yw cariad a gofal Duw amdanom yn yr Arglwydd Iesu. Dylem ddeall ei fod yn ein galw yn ôl ato yn gyson i fwynhau ei ras (haelioni: agwedd Duw o roi yn ddiarbed pan mae’r un sy’n derbyn yn haeddu dim byd). 
Fel yn Salm 23, “Mae'n rhoi bywyd newydd i mi, ac yn dangos i mi'r ffordd iawn i fynd. Mae e'n enwog am ei ofal....Bydd dy ddaioni a dy ofal ffyddlon gyda mi weddill fy mywyd. A byddaf yn byw eto yn nhŷ'r Arglwydd am byth. “

